
DOMENIE XXIV «VIE PAL AN»
Jutoris pe Liturgjie

                                                                Domenie, ai 16 di Setembar dal 2018

     O jerin usâts a viodi il Signôr fra int e miracui, dissepui e nemîs li che lui fra la amirazion ancje
nestre al saveve dâ la ultime definitive peraule che e je un lusôr par ducj ancje ore presint. Si jere
usâts... ma il vanzeli di vuê al interomp a colp chest biel moment par butânus in muse ben altris
realtâts.
     Il fat al è: Gjesù, il Fi dal om, al bisugne che al patissi un grum, ch’al sedi copât.
Gjesù al sint che il podê dal templi di Gjerusalem anzians, sorestants dai predis e scrituriscj  il
clericalisim dal clericât di chei timps, lu àn cjapât di mire e no perdonaran. 
     A chest proposit, pape Francesc al dîs che: Lo spirito del clericalismo è un male presente anche 
oggi nella Chiesa e la vittima è il popolo, che si sente scartato, abusato. 
     Il popolo umile e povero che ha fede nel Signore è la vittima degli “intellettuali della religione”, 
“i sedotti dal clericalismo”, che nel Regno dei cieli saranno preceduti dai peccatori pentiti (Messe a 
S. Marte, 13.12.2016).
     Gjesù al è stât vitime di un tâl sisteme. O scoltarìn tal vanzeli cemût che al à reazît e ce che nus
domande ancje a nô.
Intant si introdusìn cu la antifone:

Antifone di jentrade                                                                                       cf. Sir 36,15-16
Daur la pâs, Signôr, a di chei che ti spietin,
par dâur reson ai tiei profetis.
Scolte, Signôr, la preiere dai tiei fameis e dal to popul, Israel.

Colete
Diu, che tu âs creadis e tu rezis dutis lis robis,
cjalinus e danus di servîti cun dut il cûr,
par sintî i benefizis de tô bontât.
Pal nestri Signôr Gjesù Crist to Fi, ch’al è Diu
e cun te al vîf e al regne dutune cul Spirtu Sant,
par ducj i secui dai secui.

PRIME LETURE                                                                                                                   Is 50,5-9
O ai dât il gno cuarp a di chei che mi pestavin.
     Cheste leture, tierce cjante dal servidôr di Jahvè, nus introdûs, ai patiments de passion dal
Signôr. E je come un preludi che al fâs intraviodi la tragjedie che e rivarà; tragjedie za sucedude
ai profetis e ai servidôrs di Diu vitimis inocentis, come Gjesù, dal podê spotic religjôs e politic.
     Cheste lezion di Isaie e mostre il ritrat, la personalitât, la fuartece, fede - il Signôr Diu mi à dât
jutori - e grandece di Gjesù tai moments plui trements de sô vite.

Dal libri dal profete Isaie
Il Signôr Diu mi à vierzude l’orele
e jo no soi stât cjaviestri,
no mi soi tirât indaûr.
O ai presentade la mê schene a di chei che mi pestavin,
la mê muse a di chei che mi gjavavin la barbe.
No ai platade la mê muse
ai patafs e a lis spudadis.
Il Signôr Diu mi à dât jutori,
par chel no soi malapaiât;



par chel o ai fate deventâ la mê muse tant che une piere
e o sai che no sarai malapaiât.
Chel che mi fâs justizie al è dongje;
cui contindaraial cun me? Presentìnsi insieme!
Cui esal chel che mi incolpe?
Che mi vegni denant de muse!
Ve, il Signôr Diu mi da jutori;
cui podaraial dâmi tuart?
Ve, ducj si fruin tant che une tonie,
la tarme ju glotarà.
Peraule di Diu.

SALM RESPONSORIÂL                                                                                  dal Salm 114
     Chest salm al pues sedi metût su la bocje e te peraule di Gjesù in chei moments che la prime
leture e il vanzeli nus presentin.
     In certs moments de vite al pues deventâ la nestre preiere unide a chê di Gjesù soferent e forzit
in chestis zornadis, preiere di cualchi persone tribulade che o cognossìn. Preìnle ancje cun jê.

R. O cjaminarai a la presince dal Signôr.
Se cjantât: Il cjant dai salms responsoriâi, p. 161.
O ben:
R. Aleluia, aleluia, aleluia.
I vuei ben al Signôr, parcè che al à scoltade
la vôs de mê preiere;
parcè che al à slungjade viers di me la sô orele
cuant che lu clamavi. R.

Cuardis di muart mi strenzevin,
i laçs di chel altri mont mi cerclavin,
la disperazion e l’aviliment mi sfracaiavin.
Ma jo o ai clamât il non dal Signôr:
«Salvimi, Signôr, ti prei!». R.

Il Signôr al à dûl e al ten pe justizie;
al è dolç di cûr il nestri Diu.
Il Signôr al pare la int puare:
lui mi à salvât cuant che o jeri te streme. R.

Propit, al à liberade de muart la mê vite,
il gno voli des lagrimis,
il gno pît de colade.
O cjaminarai presince dal Signôr
inte tiere dai vîfs. R.

SECONDE LETURE                                                                                            Jc 2,14-18
La fede, se no à lis voris, e je muarte.
     Cheste lezion di Jacum apuestul e je tant clare che cuasi e fâs pôre, parcè che ti incjantone che
no tu âs sielte.
     Ancje tai nestris paîs e je int che e va in glesie ma no fâs fregul di oparis, e int che no frecuente
la glesie ma e fâs oparis. Cemût le metìno? S. Jacum ce nus rispuindjal?
     A disevin i vecjos: “Preâ e ben no fâ, a cjadaldiaul nol mancje di lâ”.



De letare di san Jacum apuestul
Ce zovial, mo, fradis miei, se un al dîs di vê la fede ma nol à lis voris? Chê fede rivie mo a
salvâlu? Se un fradi o une sûr a son cence vistîts e cence la bocjade di ogni dì e un di
vualtris ur dîs: «Lait in pâs, scjaldaitsi e passêtsi», ma no ur dais ce che ur covente pal
cuarp, ce zovial mo? La stesse robe pe fede: se no à lis voris, e je muarte dal dut. Un
invezit al podarès dî: Tu tu âs la fede e jo o ai lis voris; mostrimi la tô fede cence lis voris e
jo, cu lis mês voris, ti mostrarai la fede.
Peraule di Diu.

CJANT AL VANZELI                                                                                           cf. Ga 6,14
R. Aleluia, aleluia.
Jo no mi vanti di nuialtri che de crôs di Crist,
che midiant di jê il mont
al è stât metût in crôs par me e jo pal mont.
R. Aleluia.

VANZELI                                                                                                             Mc 8,27-35
Tu tu sês il Crist. Bisugne che il Fi dal om al patissi un grum.
     O podaressin fermasi a rifleti su cuatri moments: I rispuindè Pieri: Tu tu sês il Crist  -  Bisugne
che il Crist il Fi dal om al patissi   -  Va vie lontan di me, satane  -  Se cualchidun al vûl vignî daûr
di me...
     Il vanzeli di vuê al segne la vite a vignî di Gjesù, ma ancje la vite a vignî dai dissepui, des primis
comunitâts cristianis e, se si metìn tal cuiet de preiere, al podarès segnânus tal spirt ancje nô.

Dal vanzeli seont Marc
In chê volte, Gjesù al partì cui siei dissepui pai borcs di Cesaree di Filip e pe strade al
scomençà a interpelâ i dissepui disint: «La int cui disie che jo o sedi?». I rispuinderin:
«Cualchidun al dîs Zuan il Batiste, altris Elie e altris ancjemò un dai profetis». Alore lui ur
domandà: «Vualtris, invezit,  cui  disêso che jo o sedi?». I  rispuindè Pieri:  «Tu tu sês il
Crist!». Ma lui ur intimà di no fevelâ sul so cont cun nissun.
Alore al scomençà a inscuelâju: «Bisugne che il Fi dal om al patissi un grum, ch’al sedi
refudât dai anzians, dai sorestants dai predis e dai scrituriscj, ch’al sedi copât e che dopo
trê dîs al resurissi». Ur faseve chest discors cun libertât e alore Pieri, tirantlu in bande, al
tacà a cridâi. Lui però si voltà, al cjalà i siei dissepui e i cridà a Pieri disint: «Va vie lontan
di me, satane, parcè che no tu le pensis come Diu ma come i oms».
Po, clamade dongje di se la fole insieme cui siei dissepui, ur disè: «Se cualchidun al vûl
vignî daûr di me, al à di rineâ se stes, cjapâ sù la sô crôs e vignî daûr di me. Di fat chel
ch’al volarà salvâ la sô vite le pierdarà; invezit chel ch’al pierdarà la sô vite par colpe mê e
dal vanzeli, le salvarà».
Peraule dal Signôr.

Su lis ufiertis
Scolte, Signôr, lis nestris preieris
e indegniti di acetâ chestis ufiertis dai tiei servidôrs,
par ch’al zovi a la salvece di ducj
ce che ognidun di nô al à presentât par onorâ il to non.
Par Crist nestri Signôr.

Antifone a la comunion                                                                                            Sal 35,8
Cetant ch’al vâl il to boncûr, Signôr!
Te ombre des tôs alis i fîs dal om a van a parâsi.
  



O ben:                                                                                                            cf. 1 Cor 10,16
Il cjaliç de benedizion, che nô o benedìn,
al è comunion cul Sanc di Crist;
il pan che nô o crevìn
al è comunion cul Cuarp di Crist.

Daspò de comunion
La gracie dal regâl dal cîl ch’e cjapi paronance, Signôr,
des nestris animis e dai nestris cuarps,
par ch’o sedin guidâts simpri dal to Spirt
e no des nestris inclinazions.
Par Crist nestri Signôr.

*     *     *
Riflession di pre Antoni Beline: Resonâ cul cjâf di Diu
     La prime part di chest vanzeli, che si cjatile plui disvuluçade in Matieu, le puartin a conferme che Pieri
e i siei sucessôrs a son la piere che Crist al à fondade la glesie. Un at di fede grant , che umanamentri no si
rive a fâlu e che al è don di Diu par chei che a àn la furtune di acetâlu. E di fat Gjesù i rispuint a Pieri
clamantlu furtunât. E i da il premi, dopo di vêi dât il don de rispueste.
     Te stesse pagjine però...
                                                                                                         Vanseli par un popul, an B, p. 156

*     *     *
Cjants

Libri Hosanna, sot dal titul Eucaristie: messe, benedizion eucaristiche, rîts e cjants; dal n.7 al n.62
comprendût.

*     *     * 

Il  clericalismo, favorito sia dagli  stessi  sacerdoti  sia dai laici,  genera una scissione nel
corpo ecclesiale che fomenta e aiuta a perpetuare molti dei mali che oggi denunciamo. 

Dire no all’abuso (sessuale, di potere e di coscienza) significa dire con forza no a qualsiasi
forma di clericalismo.

                                               Lettera del santo padre Francesco al Popolo di Dio, 20.08.2018   

*     *     *

*     I cjants, salms e cjantadis a vegnin ripuartâts cu la numerazion dal libri: Hosanna, Cjants e preieris 
dal
       popul furlan, Ed. Glesie Furlane, 2012.                                                                                                
*    Il cjant dai salms resposoriâi, Ed. Glesie Furlane, 2012.                                                                        
*    50 corâi de cristianitât todescje voltâts par furlan, ed. Glesie Furlane, 2016.
*    Il libri des riflessions sul Vanzeli al è: pre Antoni Beline, Vanzeli par un popul, an B, Ed. La Nuova
Base.  
*   Par domandâ chescj libris scrivêt a info@glesiefurlane.org

